ՆԵՐՍԵՍ ԱՇՏԱՐԱԿԵՑՈՒ ՀՈՒՇԱՐՁԱՆԸ

· Այդպես էլ չարժանացավ հանդիսավոր բացման պատվին

2008 թվականի ամռան ամիսներից Աշտարակի կենտրոնական հրապարակը զարդարում է մի հոյակերտ հուշարձան, որը մոտ 5 մետրանոց քարակոթողի միջոցով ներկայացնում է հայոց նոր պատմության նշանավոր դեմքերից մեկի՝ կաթողիկոս Ներսես Աշտարակեցու կերպարը։

Հայտնի քանդակագործ Գետիկ Բաղդասարյանի ու ճարտարապետ Ջիմ Թորոսյանի տարիների աշխատանքը տվել է իր փայլուն արդյունքը եւ արարվել է Ներսես Աշտարակեցու մեծությանը համապատասխանող մի հրաշալի կոթող։ Ստեղծվել ու տեղադրվել է այնքան լուռ ու անաղմուկ, որ նրա գոյության մասին քչերը միայն գիտեն։ Ավելին՝ նույնիսկ իրենք՝ Աշտարակի բնակիչները, հաճախ անտարբերությամբ են անցնում հուշարձանի կողքով, երբեմն էլ այդ ամենին զուգորդում՝ «տերտեր ա, էլի՜» բացականչությունը։

Հայ ազատագրական շարժման նշանավոր գործիչ, հետագայում Ամենայն Հայոց կաթողիկոս Ներսես Աշտարակեցին, որն առաջին քարն է դրել Արեւելյան Հայաստանի փրկության, նրա հայկական դիմագծի վերականգնման, նաեւ Հայոց պետականության ձեւավորման գործընթացում, արժանի չէ նման անտարբեր վերաբերմունքի։

Արդեն 2009 թվականի փետրվար ամիսն է։ Մոտենում են մեծագործ կաթողիկոսի եւ ականավոր ազգային գործչի ծննդյան ու մահվան օրերը, ուստի ակնկալում ենք, որ մեր երկրի ինչպես քաղաքական, այնպես էլ հոգեւոր ղեկավարությունը, նաեւ Արագածոտնի մարզի ու Աշտարակ քաղաքի իշխանությունները վերջապես կտան բոլորիս տանջող հարցի պատասխանը. ե՞րբ է տեղի ունենալու հայ ժողովրդի մեծագույն զավակներից մեկի՝ Ներսես Աշտարակեցու հուշարձանի հանդիսավոր բացումը։

Մի՞թե քար անտարբերության, ազգային արժեքների ձեւախեղման ու գռեհկացման, օտարամոլության ու գավառամտության ախտերը այնքան խորն են արմատավորվել մեր պետության ու հասարակության ներսում, որ մոռանում ենք անգամ արժանին մատուցել մեծ հայի ու մեծագործ կաթողիկոսի հիշատակին։

Իսկ մինչ այդ «Հայոց Աշխարհ»-ը սույն պատմական համառոտ ակնարկի միջոցով ցանկանում է մեկ անգամ եւս բոլորին հիշեցնել, թե ո՞վ էր Ներսես Աշտարակեցին, ի՞նչ դեր է խաղացել Հայաստան երկրի ու պետության ճակատագրում։ Միգուցե արթնանան, բացեն իրենց աչքերն ու հասկանա՞ն, որ այսպես չի կարելի վերաբերվել մեր մեծերի հիշատակի հանդեպ։

ՊԱՇՏՊԱՆ ՀԱՅՐԵՆՅԱՑ

ՆԵՐՍԵՍ ԱՇՏԱՐԱԿԵՑԻՆ

19-րդ դարի առաջին կեսի հայոց պատմության մեջ դժվար է գտնել ողջ հայ ժողովրդի քաղաքական ձգտումներն ավելի հարազատորեն արտահայտող մի այնպիսի անհատականություն, ինչպիսին էր ազգային ականավոր գործիչ, կրթության ու լուսավորության մեծ հովանավոր, Ամենայն Հայոց կաթողիկոս Ներսես Աշտարակեցին։ Նրա անձի ու գործի մեջ ներդաշնակորեն միահյուսվել էին միջնադարի հայոց հոգեւոր հայրերի ազգապահպան առաքելությունը, նոր ժամանակների հայ ազատագրական շարժման առաջնորդների ըմբոստ ոգին ու հայոց պետականության վերականգնման դարավոր երազանքը։

Ներսես Աշտարակեցին` նույն ինքը` Թորոս Հարությունի Շահազիզյանը, ծնվել է 1770 թվականին Արարատյան աշխարհի Աշտարակ գյուղում՝ հոգեւորականի ընտանիքում։ Հայրը՝ Տեր Հարությունը եւ պապը՝ Թորոսը, որի աշխարհիկ անունը ժառանգեց Ներսես Աշտարակեցին, Սուրմալուից Աշտարակ տեղափոխված Շահազիզի ժառանգներն էին, իսկ մայրը՝ Սուսամբարը, բյուրականցի ավագ քահանա Բաբաջանյանցի դուստրը։

Մանկության տարիներին Թորոսը վերին աստիճանի աշխույժ ու կենսուրախ երեխա էր եւ հոգեւորական դառնալու տրամադրություն չէր դրսեւորում, սակայն իր նախորդ որդիներին մանուկ հասակում կորցրած մայրը ուխտել էր իր զավակին նվիրել Էջմիածնի իջման վայրին։ Ընդամենը 7,5 տարեկանում Թորոսի կնքահայրը՝ Գալուստ եպիսկոպոս Ներսիսյանը, նրան տանում է Էջմիածին եւ դարձնում Սիմեոն Երեւանցի կաթողիկոսի հիմնած Ժառանգավորաց վարժարանի սան։

1791 թվականին Գալուստ եպիսկոպոս Ներսիսյանը 20-ամյա Թորոսին ձեռնադրում է ավագ սարկավագ եւ իր ազգանվան հիման վրա էլ վերակոչում՝ Ներսես հոգեւոր անունով։ 1793 թվականին Ներսեսը մեկնում է Զմյուռնիա՝ տեղի հայության հոգեւոր առաջնորդը դարձած Դանիել եպիսկոպոսի՝ ապագա Դանիել կաթողիկոսի հետ միասին։ Այստեղ 1794թ. սեպտեմբերի 24-ին նա ձեռնադրվում է աբեղա եւ որպես նվիրակ ուղարկվում է Հունաստան, Վալախիա ու Մոլդովա։

1802-ին Դանիելը դառնում է Ամենայն Հայոց կաթողիկոս, որից հետո Ներսեսին ձեռնադրում է վարդապետ, իսկ քիչ անց նաեւ եպիսկոպոս եւ ուղարկում Թիֆլիս։ Շուտով արդեն արքեպիսկոպոս դարձած Ներսես Աշտարակեցին նոր կաթողիկոս Եփրեմի կողմից 1811-ին նշանակվում է Վրաստանի հայոց հոգեւոր թեմի առաջնորդ։ 1819 թվականին Ներսես Աշտարակեցին նախաձեռնում եւ 1823 թվականին մեծ զոհողությունների գնով ավարտին է հասցնում Ներսիսյան դպրոցի շինարարությունը։

Ներսես արքեպիսկոպոսի ծավալած հայրենանվեր գործունեությունից հիացած ֆրանսիացի ճանապարհորդ Գամբան հետագայում իր հուշերում գրում է. «Մեծագործությանց ձեռք զարնող երեւելի անձանց թվում Հայոց Ներսես արքեպիսկոպոսից նշանավորը չկա Թիֆլիսի մեջ»։

1826 թվականի ռուս-պարսկական պատերազմի նախօրեին, մանավանդ պարսկական զորքերի Անդրկովկաս ներխուժման ամիսներին, երբ հակառակորդի առաջապահ ուժերը, գրավելով Շիրակը եւ Լոռու նշանակալի մասը, մոտեցել էին Թիֆլիսին, Ներսես Աշտարակեցին իր նամակներով ու հորդորներով կոչ էր անում հայ ժողովրդի զավակներին զենք վերցնել եւ ռուսական զորքերի հետ միասին պաշտպանական մարտեր մղել՝ համոզված լինելով նույնիսկ Նապոլեոնի նման հզոր տիրակալի ուժը խորտակած Ռուսաստանի վերջնական հաղթանակին։

Այդ շրջանի հայ գործիչները վերակենդանացնում են Ռուսաստանի հովանու ներքո Հայոց թագավորության վերականգնման 18-րդ դարից հայտնի ծրագրերը։ Ներսես Աշտարակեցին այս նպատակի իրականացման համար սկսում է կարեւորել նաեւ հայկական կամավորական ուժերի ստեղծումը, որովհետեւ սկիզբ առած պատերազմի մեջ նա տեսնում էր «փրկութիւն աշխարհի մերոյ եւ վերանորոգութիւն ընդհանրական ազգի հայոց»։ Այսինքն՝ կամավորականների մասնակցությունը պատերազմին Ներսես Աշտարակեցին համարում էր ոչ թե սոսկ Ռուսաստանին հավատարմություն դրսեւորելու եղանակ, այլ հայկական ազգային իղձերի իրականացման սկիզբ։

Ռուսական բանակի Երեւանյան երրորդ արշավանքի օրերին Ներսես Աշտարակեցին էր մեր եկեղեցու այն հոգեւոր հովիվը, որը Թիֆլիսի Երեւանյան հրապարակում օրհնեց ռազմաճակատ մեկնող հայ կամավորներին եւ որպես մի նոր Ղեւոնդ Երեց, դեպի մարտի դաշտ առաջնորդեց նրանց։ 1827-ին՝ ռուսական բանակի հաղթական արշավանքի ժամանակ, նա գործող բանակի հետ միասին տարավ պատերազմի դժվարությունները եւ դարձավ հարազատ ժողովրդի պայքարի գլխավոր կազմակերպիչը։

Հայրենի Արարատյան աշխարհի ազատագրությունը Ներսես Աշտարակեցու համար հայոց պետականության վերականգնման երազանքի իրականացման սկիզբն էր։ 1827 թվականի սեպտեմբերի 28-ին՝ Երեւանի բերդի գրավման նախօրեին, Ներսես Աշտարակեցին դիմեց անգամ իր հարազատ գյուղի՝ Աշտարակի բնակիչներին. «Կտրիճ տղայք շատ հաւաքեալ հասուսջիք առ մեզ աստ՝ մինչեւ ցմտանել արեգականն այսօր որ է չորեքշաբաթ եւ քսան եւ ութ սեպտեմբերի, եւ եթէ մինն ի ձէնջ ծուլասցի եւ յամեսցէ իմասցի այնպիսին որ եթէ իմ աչաց լոյս եւս լինիսցի ոչ խնայեցից հանել եւ ի բաց ընկենուլ»։

Ներսես Աշտարակեցին դարձավ Երեւանի բերդի գրավումից մի քանի օր անց՝ 1827թ. հոկտեմբերի 6-ին ստեղծված Երեւանի ժամանակավոր վարչության անդամներից մեկը։ Այդ ճակատագրական օրերին, երբ որոշվում էր ռուս-պարսկական ապագա սահմանագիծը, նա ամեն ինչ արեց որպեսզի այն անցնի ոչ թե Արաքսով, այլ ներառի նաեւ Սուրմալուն ու Մակուի գավառը որպես «զսեպհական սահմանն Երեւանու»։

Ռուսաստանի հովանու ներքո հայկական թագավորության վերականգնման Ներսես Աշտարակեցու, Խաչատուր Լազարյանի եւ նրանց համախոհների մտադրությունները բախվեցին ցարական իշխանությունների տրամադրություններն արտացոլող գեներալ Ի. Պասկեւիչի դիմադրությանը։ Օգտագործելով 1828 թվականի գարնանը սկիզբ առած ռուս-թուրքական պատերազմի պատրվակը, վերջինիս դրդմամբ ցարական իշխանությունները Ներսես Աշտարակեցուն ուղարկեցին Բեսարաբիա, ինչը փաստորեն նրբորեն քողարկված աքսոր էր։

1828 թվականի հոկտեմբերի 28-ին ծանր հիվանդ եւ իր կյանքի մայրամուտն ապրող Եփրեմ կաթողիկոսը հատուկ կոնդակով թախանձագին խնդրում էր Ներսեսին՝ վերադառնալ Էջմիածին։ Հայոց հովվապետը համոզված էր, որ իրենից հետո միայն Ներսես Աշտարակեցին է ի վիճակի գլխավորել Հայաստանյայց եկեղեցին, սակայն այդպես չէին մտածում ցարական իշխանությունները։ Նիկոլայ Առաջին կայսեր 1830 թվականի ապրիլի 30-ի հրամանագրով Ներսես արքեպիսկոպոսը նշանակվում է Նախիջեւանի եւ Բեսարաբիայի հայոց հոգեւոր առաջնորդ։

Ցարական իշխանությունների դրսեւորած շարունակական հակազդեցության հետեւանքով Ներսես Աշտարակեցին դեռեւս 1829-ին ստիպված էր խոստովանել, որ հայոց թագավորության վերականգնման երազանքը դեռեւս չհասունացած պտղի է նմանվում։ Սակայն դրանից հետո էլ նա չընկրկեց եւ Բեսարաբիայում շուրջ 15 տարի տեւած իր գործունեության ընթացքում արժանապատվորեն տարավ բոլոր դժվարությունները։ Համագործակցելով ճանաչված դիվանագետ ու ազգային գործիչ Մանուկ բեյի հետ, Ներսես Աշտարակեցին զարկ տվեց Բեսարաբիայի հայության կրթամշակութային կյանքին՝ հրավիրեց մի շարք ճանաչված ուսուցիչների, բացեց դպրոցներ։

Դեռեւս Բեսարաբիայում գտնվելու տարիներին, իսկ հետագայում՝ Ս.Էջմիածնում Ներսես Աշտարակեցին դարձավ Հայաստանյայց եկեղեցու եւ հայ ազգի հոգեւոր-մշակութային անկախության պահպանման համար մղվող պայքարի խորհրդանիշը։ Հայաստանյայց եկեղեցու ընդերքում հասունացող նման տրամադրություններն էին, որ շուտով ազգային-պահպանողական հոսանքի ձեւավորման հիմք դարձան։

Միայն 1843 թվականին՝ Հովհաննես Կարբեցի կաթողիկոսի մահվանից հետո, երբ ցարական իշխանությունները եւս սկսել էին վերանայել Անդրկովկասում իրականացվող իրենց քաղաքականությունը ու սիրաշահել «տեղաբնիկներին», Ներսես Աշտարակեցին ընտրվում է Ամենայն Հայոց կաթողիկոս, Բեսարաբիայից մեկնում Պետերբուրգ, արժանանում Նիկոլայ Առաջին ցարի ընդունելությանը եւ նրա հետեւյալ ուշացած խոստովանությանը. «Աւաղ, զի զիզուր կորուսեալ եմք զամս 20 վնասուց մերում կառավարութեանց այնոցիկ կողմանց եւ աթոռոյ Էջմիածնի»։

Չնայած իր առաջացած տարիքին ու հիվանդությանը` Էջմիածին վերադարձած եւ Ամենայն Հայոց կաթողիկոսի գահին բազմած Ներսես 5-րդը նույն եռանդով շարունակում էր իր կրթամշակութային ու բարեգործական աշխատանքները։ 1847 թվականին նա Էջմիածնում հիմնում է մի ընդարձակ անտառ, ուր տնկվում են 47 հազարից ավելի պտղատու եւ ոչ պտղատու ծառեր։ Միաբանների զբոսանքի վայրը դարձած այդ անտառը ջրելու համար Ամենայն Հայոց մեծագործ կաթողիկոսը կառուցել է տալիս նաեւ մի արհեստական լիճ։ Ներսես Աշտարակեցու շինարարական աշխատանքների պտուղները Թիֆլիսում ժամանակին նրա հիմնած հռչակավոր դպրոցի նման հետագայում ստացան նույն՝ «Ներսիսյան» անվանումը։

Ներսես Աշտարակեցին վախճանվեց 86 տարեկան հասակում՝ 1857 թվականի փետրվարի 13-ին՝ իր արժանի տեղը գրավելով մեր ժողովրդի պատմության մեջ կարեւոր դերակատարություն ունեցած հայոց մեծ հովվապետերի շարքում եւ ընդմիշտ կրելով «Պաշտպան Հայրենյաց» պատվանունը։

· ԳԵՎՈՐԳ ԽՈՒԴԻՆՅԱՆ Պատմական գիտությունների դոկտոր

